
E palu nashonal ta un palu indémiko
Den skohementu di e palu nashonal ta usa e lista di palu kandidato ku ta aparesé riba e página akí. Riba e lista por ripará ku algun palu bunita no ta aparesé. Palu ku tin hende gusta planta den nan kurá, manera flamboyan, palu di mango, tamarein, kenepa i palu di koko. Pues e palunan ei no por skohe komo nos palu nashonal. Esaki ta pa motibu ku den skohementu di nos palu nashonal nos ta usa palu indémiko komo punto di salida. Un palu indémiko ta un palu ku ta pertenesé den nos naturalesa. Un tipo di palu ku semper a krese aki. Òf un tipo di palu a yega aki di un manera natural. Por ehèmpel pa motibu ku un para prosedente di un otro isla òf di kontinente a pupu un pipita di e palu ei aki. Si e tipo di palu ei sobrebibí, adaptá su mes i sigui desaroyá su mes i ta den balansa ku e naturalesa den su besindario, nos ta papia e ora ei di un palu indémiko. Anto den biologia e ora ei nos no ta papia di un periodo di algun desena di aña, pero di hopi sentenáres òf di míles di aña. 
Pa a kompilá nos lista di kandidato nos ta pone un límite na deskubrimentu di nos isla dor di e spañónan (1499). Palunan ku a importá na nos isla promé ku e periodo akí nos ta konsiderá komo indémiko. Bou di esakinan nos ta konsiderá entre otro kalbas i hoba, di kual ta akseptá ku indjannan a importá nan na nos isla for di Sur Amérika. Hende tin diferente motibu pa importá palu den su área di biba. Por ehèmpel pa por usa e fruta òf e palu di e mata pa traha muebel, hèrmènt, artefakto òf pa material di konstrukshon. 

Di tamarein ta konosí ku e palu akí originalmente ta prosedente di Afrika i via Sùit Ost Asia spañónan a bin kuné nos isla. E palu akí pa e motibu ei nos no ta konsiderá komo indémiko. Flamboyan originalmente ta bin di Madagaskar i ta te den siglo 19 a alkansá nos isla. Tampoko no ta indémiko anto. 
Diferente sorto di palu di palma originalmente no tabata aparesé riba nos isla i no por a mantené nan mes tampoko den mondi. Den biologia nos ta yama e sorto di palu akí, palu eksótiko. Un palu eksótiko ta un palu ku no ta di aki, pero ku di un òf otro manera a yega aki. Mayoria biaha ta hende ta importá palu eksótiko. Lamentablemente den nos kuránan tin mas palu eksótiko ku palu indémiko. Anto miéntras ku den nos flora indémiko ta aparesé palu magnífiko. Tira un bista numa riba nos lista di palu kandidato. Òf lesa e buki “De inheemse bomen van de Benedenwindse Eilanden” di J.A. de Freitas, ku Carmabi a publiká (ISBN 99904-61-00-7). Gobièrnu lo mester duna e bon ehèmpel i planta solamente palu indémiko ora ta planta palu nobo.
E dia anual di planta palu, riba e di kuater djasabra di novèmber, ta un manera simpátiko pa haña sa mas tokante nos palunan indémiko. Riba e dia akí e palunan indémiko ta den sentro di atenshon. Algun sentro di hòfi riba nos isla ta duna un rebaho sustansial riba kompra di e palunan akí i tambe STINAPA ku LVV ta ofresé palu indémiko na públiko. Un otro organisashon, Fundashon Salba Nos Lora tambe ta stimulá plantamentu di palu indémiko ku ta pari fruta den kurá i den naturalesa. 
Un peliger di importashon di palu eksótiko ta ku e sortonan akí por bira un menasa pa sortonan indémiko. Por ehèmpel dor ku e tipo eksótiko gusta krese na e mesun lugá den naturalesa ku un sorto indémiko. Ora esaki sosedé e palu eksótiko ei por te hasta bira un plaga i ta kousa un disturbio serio di e balansa natural. Pa tal motibu neem, un palu ku originalmente ta bin di India, ta forma un duda grandi den nos bista. Neem a sinti su mes bon na kas den nos klima i ta plama su mes fásilmente. Ora ku e palu akí su pia a kohe tera kaba, no ta fásil pa kaba kuné. Si neem pega den mondi, e palu por krese i bira un plaga.
Finalmente algu otro tokante sortonan indémiko. E konsepto indémiko tin biaha ta bai bruha ku e konsepto nativo. Pero ku indémiko nos ke mèn ku e sorto, di naturalesa, ta aparesé den un teritorio i por lo demas na ningun otro parti di mundu. Un sorto indémiko ta algu úniko. Pa hopi tempu nos tabata kere ku palu di sia blanku ta un palu indémiko na Islanan abou. Su nòmber latin ta papia anto di Bursera bonairensis. Pero e palu akí ta aparesé tambe na kontinente di Sur Amérika. Probablemente e palu di palma Sabal òf Kabana si ta indémiko na Boneiru i Kòrsou. Kabana ta krese na Boneiru den besindario di Lima. 
Un palu ku ta aparesé na Boneiru i Kòrsou so i na ningun otro parti di mundu ta Myrcia curassavica. E palu akí no tin un nòmber na papiamentu ainda. Ta un palu chikitu ku ta famia di e konosido palu di guyaba. Algun ehemplar di e sorto akí a keda deskubrí últimamente den besindario di Brandaris.




Skohe nos palu nashonal





Den e simannan binidero pueblo di Boneiru por skohe kua palu endémiko lo bai bira e palu símbolo di nos isla. Pa esaki Gobièrnu (DROB, LVV, SKAL) i STINAPA Bonaire ta tene un elekshon spesial, antisipá pa un elekshon preliminar. Den e elekshon preliminar pueblo ta skohe un selekshon di 3 promé kandidato for di 25 kandidato. Anto for di e tòp 3, habitantenan di Boneiru ta bai skohe finalmente e palu nashonal. Tur hende mag partisipá na e elekshon; no tin límite di edat. Partisipá i depositá bo voto riba telefon [number di telefon].





E palu ku a skohe komo palu nashonal, ta keda anunsiá riba 22 di novèmber 2008, ku ta e dia nashonal pa planta palu. For di e momentu ei e palu akí lo ta e palu símbolo di nos isla. Esaki lo bira asina anto banda di nos flamingo, ya ku Boneiru ta konosí kaba komo e isla di flamingo. 


Hopi pais tin nan palu nashonal. Asina ta konosí ku “Maple” òf “Esdoorn” (Acer) ta e símbolo di Canada, Flamboyan (Delonix regia) e símbolo di Puerto Rico i Palma di misa òf “koningspalm” (Roystonea regia) e símbolo di Cuba. E echo ku Boneiru no ta un nashon, pero un isla, no mester kita nos di skohe un palu komo símbolo di nos isla. 





Riba ruta pa e elekshon lo publiká sinku artíkulo den e korant Extra ku informashon i detaye tokante e palunan kandidato. Awe e promé artíkulo di e seri akí ta sali. 








Palunan kandidato 


(den sekuensia alfabétiko)





Brasia (Haematoxylon brasiletto)





Dreifi di laman (Coccoloba uvifera)





Hoba (Spondias Bombin)





Kadushi (Supilacerens repandus)





Kalbas (Crescentia sujete)





Kibrahacha (Tabebuia billbergii)





Kohara (Cordia dentata)





Kuida òf Pal’i kui (Prosopis juliflora)





Obada (Acacia tortuosa)





Oleifi (Bontia daphnoides)





Oliba (Capparis odoratissima)


 


Pal’i bèshi (Condalia enriquecí)





Pal’i Boneiru (Casearia tremula)





Pal’i lora (Capparis hastata)





Pal’i mangel blanku (avicennia germinans)





Pal’i mangel Tam (Rhizophora mangle)





Pal’i sia blanku (Bursera bonairensis)





Pal’i sia kòrá (Bursera simaruba)





Pal’i taki (Geoffroea spinosa)





Stòki (Capparis flexuosa)





Watakeli (Bourreria succulenta)





Watapana òf  Dividivi (Caesalpinia coriaria)





Wayaká (Guaiacum officinale)





Yatu (Ritterocerens griseus)





Pal’i Lele (Randia aculeata)











